
Prentsa-oharra, 2009-04-01

DBHtik eta Batxilergotik aurrera ere, euskaraz

EiTBko Mihiluze saioko aurkezle Ilaski Serranok idatzitako gutuna jaso dute aste honetan DBH4 eta Batxilergoa 2 mailetan dauden ikasle ordiziarrek. Ordiziako Udalak bultzatu duen Zeurea da aukera, jarraitu euskaraz izeneko kanpainaren barruan idatzi du Serranok aipatu gutuna, Udaleko Euskara Zerbitzuaren enkarguz.  Derrigorrezko Bigarren Hezkuntza (DBH) eta Batxilergoa amaitu ondoren gazteei euskaraz ikasten segi dezaten bultzatzeko asmoa du aipatu sentiberatze kanpaina honek. 
2008an Ken Zazpi taldeko Eñaut Elorrieta musikariak idatzitako gutuna jaso zuten Ordiziako DBH4 eta Batxi2ko ikasleek. Aurten, berriz, Ilaski Serranorena, musikaren mundutik telebistaren mundura jauzi eginda. Gazteentzat eredugarri izan litekela pentsatuta eskatu diote Udaleko Euskara Zerbitzukoek Serranori ─bere garaian Elorrietari bezala─ Ordiziako ikasleentzako propio gutuna idazteko, jakin bai baitakite haiek esanda baino errazago barneratuko dutela mezua. Honako mezua, alegia: bai Batxilergoan nahiz Lanbide Heziketan, bai unibertsitatean euskarazko ereduetan jarrai dezatela, kalitatezko ereduak diren aldetik. 
Serrano bermeotarrak zera adierazi die gazte ordiziarrei: euskarak berebiziko garrantzia izan duela eta daukala bere bizitzan: “Nire bidea euskaraz egiten nabil eta ez da aukera bat, euskaraz egitean ezeri ez baitiot uko egiten. Eta ate guztiak zabalik ditut!”, irakur liteke gutunean, hitzez hitz. 

Zurea da aukera, jarraitu euskaraz kanpainan, Ilaski Serranok sinatutako gutuna eta bere argazkia agerian duen gutun-azala erabili ditu Euskara Zerbitzuak, euskarri gisa. Lehenengo gutuna nondik-nora iritsi zaion ez du jakin ikasleak, harik eta Udaleko Euskara zinegotzi Belen Maizak sinatutako bigarren gutuna etxean jaso duen arte.  

Gutunez gain, sakeleko telefonoa gordetzeko zorrotxoa ere jaso dute kanpainaren hartzaile izan diren neska-mutilek. Zorrotxoetan, Ordiziako Udaleko EBPNaren logoa dator, honako mezuarekin: “erabili euskara!”
Batxillergoan eta Unibertsitatean matrikulatzeko garaian hasi da Ordiziako Udalaren kanpaina, baina ikasleen artean telefono-zorrotxoak banatzen jarraituko dute hemendik aurrera Euskara Zerbitzukoek, EBPNaren 2009ko kudeaketa planean gazteen eremuak leku apartekoa duen aldetik.

